
এইরূপে সেথা কত শত জন
ছায়া অন্বেষণ করি,

ভ্রমিছে আক্ষেপ- রোদন করিয়া
আঁধার কানন ভরি;

ভ্রমে অবিচ্ছেদ, সদা খেদস্বর
শিরে বক্ষে করাঘাত,

ঘন দীর্ঘশ্বাস, অবিরল ধারা
যুগল নয়নে পাত।

তাহাদের মুখ চাহি ক্ষণকাল
দুঃখেতে পুরে হৃদয়,

কহি, হায় বিধি নবীন পঙ্কজ
শুকালে এমন হয়।

সৃষ্টির গৌরব প্রকাশিত যায়
এ-হেন তরুণী-মুখ

তাপদগ্ধ হৈয়ে মানবের মনে
দেয় কি এতই দুখ!

হীরা, মুক্তা, চুনী, বিধু, পদ্মফুলে
কলঙ্ক দেখিতে পারি;

তরুণীর মুখে দগ্ধ শোকছায়া
কদাপি দেখিতে নারি!

এরূপে আক্ষেপ করিয়া তখন
ক্রমে হই অগ্রসর;

ক্রমশঃ বাতাস বেগে অল্প অল্প
আঘাতে বদন'পর।

ক্রমে অগ্রসর হই যত আরো
বায়ু গুরুতর তত;

গাছের পল্লব লতা পাতা ক্রমে
বায়ুভরে অবনত।

ক্রমে বৃদ্ধি ঝড় প্রবল পবন
বুকে মুখে বেগে পড়ে;

